Lagt ut på heimesida 18. mars 2008

Felles innspel til jordbrukstingingane 2008 frå Hordaland- Sogn og Fjordane- og Møre og Romsdal Sau og Geit.

Geitehaldet.

Prosjekt ”Friskere Geiter” må sikrast midlar.

Prosjekt ”Friskere Geiter” vart starta i 2002. Så langt er om lag halvparten av mjølkegeit besetningane enten meldt på for sanering eller sanert. Trenden no er at det er tydeleg mindre påmelding til prosjektet. Dette har fleire årsaker som at dei mest ivrige alt har sanert eller meldt seg på for sanering. Eller at einskild produsentar som ikkje vil sanere stengjer for andre når fleire flokkar går på same sommarbeite.
For å verne seg best muleg mot ny smitte av sanerte besetningar lyt heile ”geitenorge” sanerast medrekna amme- og hobbygeiter.

Årets jordbrukstingingar må sikre at det vert tilført midlar slik at prosjekt ”Friskere Geiter” kan halde fram.

For å få gjennomført ei fullstendig sanering må det setjast av midlar til ein person som har som særskilt oppgåve å organisere,  motivere og løyse samarbeidsproblem som hindrar sanering . 
Bruk av kvoten ved sanering.

Sanering inneber ofte at heile geiteflokken må slaktast ut og det oppstår ofte problem med å få nytta kvota fullt ut dei to neste åra då flokken består av berre eit og to år gamle geiter.

Av dei som har sanert har mange ynska å kunne sett kvoten i ein samanheng over tre år då ei slik ordning vil medføre at tapte inntekter eine året kan takast att andre året o.s.v.
Ei slik ordning vil gjere saneringa enklare og meir økonomisk interessant og vil difor vere eit viktig bidrag for å få fleire til å melde seg på.
Når saneringa medfører at heile geiteflokken må slaktast, bør kvota kunne sjåast i ein samanheng over tre år slik at manglande produksjon første året kan førast over til andre året o.s.v.

Investeringsverkemiddel.

Ei stor overvekt av driftsbygningane i geitehaldet er frå sytti- og åttitalet. Behovet for omfattande oppgradering er difor skrikande. Mange geitehaldarar har slutta dei siste ti åra og framleis er det mange som kjem til å slutte i nær framtid.   Investeringstrongen  er ofte ei avgjerande årsak til at neste generasjon ikkje vil ta over drifta fordi det ikkje er økonomisk muleg å gjennomføre nødvendig oppgradering av driftsbygningen.
Med dagens investeringsverkemiddel vil det nærmast vere umuleg  bygge ny driftsbygning 
for eit bruk med gjennomsnittskvote 

Den eksisterande strukturen i geitehaldet der det ofte er stor avstand mellom  produsentar gjer at det i mange tilfelle er uaktuelt med samdrift. Regelverket tillet heller ikkje samdrift der det er meir enn 17 km avstand (målt etter veg) mellom produsentane. 
Soria Moria erklæringa seier at det skal oppretthaldast ein variert bruksstruktur. Skal ein lukkast med dette  er det heilt avgjerande at det blir betre finansieringsordningar slik at ikkje berre dei få med størst kvote toler nødvendige investeringar.
Det må under årets jordbrukstingingar  setjast av meir investeringsmidlar slik at satsen  kan aukast både for lån med rentestønad og tilskot.
I tillegg må det nøye vurderast å innføre ein investeringspakke særskilt innretta mot geitehaldet.

Kjekjøtproduksjon.

Det er vanleg at fleire tusen kje blir avliva og kasta rett etter fødselen grunna dårleg lønsemd, og at det ikkje er tilrettelagt for slik produksjon i dei fleste geitefjøs.
Dette er ei side ved geitehaldet som kan stillast spørsmålsteikn ved. Nortura har no sett opp prisen til produsent på kjekjøt innafor bestemte vekter og kvalitetar til mellom ca kr. 32,00 til 38,00 pr kg. Utrekningar frå Senja vidaregåande skule syner at sjølv med prisar over 50 kr/kg er denne produksjonen lite lønsam. 
Det er positivt at Nortura satsar på kjekjøt, men skal satsinga lukkast må det bli produsert monaleg meir kjøt enn det som har vore til no.
Dei siste åra har det blitt gjeve tilskot over jordbruksavtala til denne produksjonen. Dette er eit positivt bidrag som må utviklast vidare. Om ein optimistisk reknar med at det kan bli produsert 20.000 kje vil ei heving frå dagens sats kr 63.00 pr kje til kr 120.00  pr. kje bety at ramma for dette tilskotet må aukast med  vel ein mill kroner. For produsent ville ei slik heving bety ca kr 12.00 pr kg i auka betaling for gjennomsnitt kjeet  (4,5 kg).
Under årets jordbrukstingingar må tilskot til kje levert til slakteri hevast til kr. 120.00 pr. kje. I tillegg må det setjast av ein særskild pott investeringsmidlar som er ”øyremerka”  tilrettelegging for kjekjøtproduksjon hos geitmjølkprodusentane.
Mjølkepris.

Prisen på mjølka til produsent har sjølvsagt svært mykje å seie for økonomien. Produksjonen ligg på ca 20 mill liter og samsvarar godt med Tine sitt behov for mjølk. Samstundes vil Tine si auka satsing på eksport av geitemjølkprodukt fort kunne medføre at det blir knapt med mjølk. Dette vil i tilfelle gje rom for auka produksjon hjå den einskilde produsent og vil vere svært positivt.
Om ein aukar målprisen for geitemjølk med 20 øre/liter vil dette gje eit utslag på ca 4 mill kroner i høve til den ”gule boksen” i WTO og er såleis fullt muleg utan å ”stange” i taket. Det er 50 mill kroner å gå på før denne mulegheita er fullt utnytta. Auke i matvareprisane på verdsmarknaden vil auke denne mulegheita framover.
Målprisen for geitemjølk må aukast med 20 øre pr liter til produsent, i tillegg må grunntilskotet aukast med 30 øre pr liter.
Landskapspleie.
Attgroing av landskapet er eit aukande problem som er negativt både for fastbuande og tilreisande.
Reiselivsnæringa er avhengig av å kunne syne fram eit ope og velstelt landskap. Det må under årets jordbrukstingingar leggast til rette for at landskapspleie med geit kan utviklast til ei økonomisk interessant tilleggsnæring.

Geita er landskapspleiar nummer ein og tilskot til geiter på beite må difor kunne hevast. Det må betalast beitetilskot der geiter er ein del av landskapspleietiltak både når beitinga føregår på innmark eller er styrt beiting på utmark.
Tilskot husdyr.

Dagens regelverk inneber at berre geiter som har vore, eller er i produksjon får husdyrtilskot. Dette betyr at produsentar som har kjeing i desember vil få tilskot til førstegongs kjearane ved januarsøknaden medan produsentar som har kjeing i januar først vil få tilskot ved august søknaden.

Ved årets avtale må regelverket endrast slik at det vert gjeve tilskot til alle geiter som har kjea eller er drektige pr 31.07 og 31.12. 
Avtalepartane må under årets tingingar sjå på regelverket for tilskot i samband med samdrift. Dagens ordning der det berre vert gjeve eit tilskot er uheldig og virkar slik at det er svært vanskeleg å få god  økonomi i å etablere samdrift.
Dei tre fylka Hordaland, Sogn og Fjordane og Møre og Romsdal er framleis ein ”tung” geiteregion. Geitehaldet betyr mykje både for å halde oppe ein variert bruksstruktur, for landskapspleie og for å nytte areal som elles ville ligge unytta. Tal geitebruk i regionen har diverre gått attende med over 100 bruk dei siste ti åra slik at det no er att berre omlag 170 produsentar. Skal den negative utviklinga kunne bremsast er det heilt nødvendig at  det blir sett inn eit økonomisk krafttak for geitenæringa. Vi som har skrive under dette brevet vil difor på det sterkaste oppmode avtalepartane om å ta til følgje dei framlegg  til økonomiske tiltak som vi har peika på ovanfor.

